
KREATIV TAFAKKURNING 
TEXNIK MUAMMOLARNI 
SAMARALI HAL QILISHDAGI 
O‘RNI VA AHAMIYATI

Imanov Baxtiyor Berdiyevich
Termiz davlat pedagogika instituti
Texnologiya va geografiya kafedrasi dotsenti, p.f.n.

Annotatsiya: Mazkur maqolada kreativ tafakkurning texnik muammolarni samarali hal qilishdagi o‘rni va ahamiyati ilmiy-
amaliy jihatdan tahlil qilinadi. Kreativ tafakkur muhandislik va texnologik faoliyat jarayonida yuzaga keladigan murakkab 
muammolarni hal etishda noan’anaviy yondashuv, mustaqil va tanqidiy fikrlash, hamda innovasion qarorlar qabul qilish 
qobiliyatini shakllantiruvchi muhim omil sifatida qaraladi. Maqolada texnik ta’lim jarayonida kreativ fikrlashni rivojlanti­
rishga xizmat qiluvchi samarali metodlar, jumladan muammoli o‘qitish, loyihaviy faoliyat va STEM yondashuvi asosidagi 
ta’lim texnologiyalari yoritilgan. Shuningdek, talabalarning intellektual salohiyati, amaliy ko‘nikmalari va muhandislik tafak­
kurini rivojlantirishda kreativ tafakkurning ahamiyati ochib berilgan. Kreativ tafakkurni shakllantirish orqali texnik muam­
molarga tezkor va samarali yechim topish, innovasion g‘oyalarni ilgari surish hamda ta’lim sifatini oshirish mexanizmlari 
ilmiy asoslangan.

Kalit so‘zlar: kreativ tafakkur, ijodiy fikrlash, zamonaviy ta’lim, muammoli vaziyatlarni hal qilish, innovasion pedagogik 
yondashuv, mustaqil va tanqidiy fikrlash, ta’lim sifati, pedagogik texnologiyalar, intellektual rivojlanish, noan’anaviy qaro­
rlar qabul qilish, amaliy faoliyat, kompetensiyaviy yondashuv.
Abstract: This article provides a scientific and practical analysis of the role and importance of creative thinking in effec­
tively solving technical problems. Creative thinking is considered a key factor that fosters unconventional approaches, 
independent and critical thinking, and the ability to make innovative decisions when addressing complex challenges 
arising in engineering and technological activities. The paper highlights effective methods for developing creative thinking 
within technical education, including problem-based learning, project-based activities, and STEM-based educational 
technologies. Furthermore, the importance of creative thinking in enhancing students’ intellectual potential, practical 
skills, and engineering thinking is discussed. The mechanisms for improving the quality of education, generating fast and 
efficient solutions to technical problems, and promoting innovative ideas through the development of creative thinking are 
scientifically substantiated.

Key words: creative thinking, creative cognition, modern education, problem-solving in complex situations, innovative 
pedagogical approach, independent and critical thinking, quality of education, pedagogical technologies, intellectual 
development, non-standard decision-making, practical activity, competency-based approach.
Аннотация: В данной статье с научно-практической точки зрения анализируются роль и значение креативного 
мышления в эффективном решении технических задач. Креативное мышление рассматривается как важный 
фактор, формирующий способность к нестандартному подходу, самостоятельному и критическому мышлению, 
а также принятию инновационных решений при решении сложных задач, возникающих в процессе инженерной 
и технологической деятельности. В статье освещаются эффективные методы развития креативного мышления 
в процессе технического образования, в том числе проблемное обучение, проектная деятельность и образова­
тельные технологии на основе STEM-подхода. Также раскрывается значение креативного мышления в развитии 
интеллектуального потенциала студентов, их практических навыков и инженерного мышления. Научно обосно­
ваны механизмы повышения качества образования, выработки быстрых и эффективных решений технических 
задач, а также продвижения инновационных идей посредством формирования креативного мышления.

Ключевые слова: креативное мышление, творческое мышление, современное образование, решение про­
блемных ситуаций, инновационный педагогический подход, самостоятельное и критическое мышление, качество 
образования, педагогические технологии, интеллектуальное развитие, принятие нестандартных решений, прак­
тическая деятельность, компетентностный подход.

KIRISH
Hozirgi kunda fan-texnika taraqqiyotining jadallashuvi, innovasion jarayonlarning kengayishi hamda 

raqamli iqtisodiyotga o‘tish sharoiti ta’lim tizimi oldiga mutlaqo yangi sifat talablarini qo‘ymoqda. Bu esa ta’lim 
mazmunini kompetensiyaviy yondashuv asosida modernizatsiya qilishni, shuningdek, shaxsning intellektual, 
ijodiy va texnologik salohiyatini rivojlantirishni ustuvor vazifalar qatoriga olib chiqmoqda.

Zamonaviy ta’lim paradigmasi sharoitida o‘quvchilar va talabalarda faqat nazariy bilimlarni shakllanti­
rish emas, balki ularni amaliyotda qo‘llay olish, muammoli vaziyatlarda mustaqil qaror qabul qilish hamda 
noan’anaviy yechimlar ishlab chiqish qobiliyatlarini rivojlantirish muhim ahamiyat kasb etmoqda. Mazkur vazi­
falarni samarali amalga oshirishda kreativ tafakkur alohida o‘rin tutadi.

Kreativ tafakkur - bu talabaning mavjud bilim, ko‘nikma va tajribalarini yangi, noodatiy vaziyatlarda samarali 
qo‘llay olish, muammolarga yangicha yondashish va innovasion yechimlar ishlab chiqish qobiliyatini ifodalovchi 
murakkab kognitiv jarayondir. Ayniqsa, texnik va muhandislik faoliyatida kreativ tafakkur muammolarni samarali 
hal qilishning asosiy omili sifatida namoyon bo‘ladi.

Texnik muammolar, odatda, ko‘p variantli yechimlarga ega bo‘lib, ularni hal etishda standart yondashuvlar 
yetarli samara bermasligi mumkin. Shu nuqtai nazardan, kreativ tafakkur talabalarga muammoni chuqur tahlil 
qilish, alternativ yechimlarni ishlab chiqish, ularni solishtirish va eng maqbul variantni tanlash imkonini beradi. 
Bu esa o‘z navbatida, ularning muhandislik fikrlashini, tadqiqotchilik qobiliyatlarini va innovasion faolligini rivoj­
lantiradi.

Ta’lim amaliyotida muammoli o‘qitish texnologiyalari, loyiha va tadqiqot faoliyati, shuningdek, STEM/
STEAM yondashuvlardan samarali foydalanish orqali talabalarda mustaqil, tanqidiy va ijodiy fikrlash ko‘nikma­
larini shakllantirish mumkin. Bunday yondashuvlar ta’lim jarayonini faollashtirib, uni amaliyotga yaqinlashtiradi 
hamda bilimlarning funksional qiymatini oshiradi.

Shuningdek, kreativ tafakkurni texnik muammolarni samarali hal qilishning muhim pedagogik omili sifa­
tida ilmiy-nazariy jihatdan asoslash, uni rivojlantirishga qaratilgan samarali metod va vositalarni ishlab chiqish 
bugungi kun pedagogikasi va metodikasi oldidagi dolzarb vazifalardan biri hisoblanadi.

MAVZUGA OID ADABIYOTLAR SHARHI
Kreativ tafakkur va uning muammolarni hal qilishdagi ahamiyati ko‘plab mahalliy hamda xorijiy olimlar 

tomonidan keng o‘rganilgan. Ilmiy tadqiqotlarda kreativ tafakkur shaxsning yangi g‘oyalar yaratish, muammo­
larga noodatiy yondashish hamda samarali yechimlar ishlab chiqish qobiliyati sifatida talqin qilinadi.

Xorijiy olimlardan biri bo‘lgan amerikalik psixolog J. P. Guilford kreativ tafakkurni inson intellektining muhim 
komponenti sifatida ko‘rib chiqib, uni “divergent fikrlash” tushunchasi bilan izohlaydi. Uning fikriga ko‘ra, kreativ 
tafakkur bir muammoni hal etishda turli xil, kutilmagan va samarali g‘oyalarni ishlab chiqish imkonini beradi. 
Guilford kreativ fikrlashning asosiy ko‘rsatkichlari sifatida originallik, moslashuvchanlik, ravonlik va tafsilotlilik 
kabi xususiyatlarni ajratib ko‘rsatgan. 

Kreativ tafakkur nazariyasini rivojlantirishga katta hissa qo‘shgan yana bir olim E. Torrance hisoblanadi. U 
kreativ fikrlashni o‘rganish uchun mashhur Torrance kreativ tafakkur testlarini (TTCT) ishlab chiqqan. Ushbu 
testlar kreativlik darajasini aniqlashda keng qo‘llanilib, unda shaxsning yangi g‘oyalar yaratish, muammolarga 
alternativ yechimlar topish va fikrlash jarayonida originallik namoyon etish qobiliyati baholanadi. 

Amerikalik olim A. Osborn esa kreativ muammolarni hal qilish jarayonini ilmiy jihatdan asoslab, “Creative 
Problem Solving” (CPS) modelini ishlab chiqqan. Ushbu modelga ko‘ra, muammolarni samarali hal qilish 
uchun g‘oyalarni erkin generatsiya qilish, muammoni qayta tahlil qilish va innovatsion yechimlarni ishlab 
chiqish jarayoni muhim hisoblanadi. Bu yondashuv ayniqsa texnik va muhandislik sohalarida yangi texnologik 
yechimlarni yaratishda katta ahamiyatga ega.

Kreativ tafakkur va innovatsion faoliyat o‘rtasidagi bog‘liqlikni R. Sternberg va T. Lubart ham chuqur 
o‘rganib, kreativlikni shaxsning intellektual qobiliyatlari, motivatsiyasi hamda ijtimoiy muhit bilan uzviy bog‘liq 
jarayon sifatida izohlaydilar. Ularning nazariyasiga ko‘ra, kreativ tafakkur insonning murakkab muammolarni 
tahlil qilish, yangicha strategiyalar ishlab chiqish va innovatsion g‘oyalarni amaliyotga tatbiq etishida muhim rol 
o‘ynaydi.

Mahalliy olimlar ham kreativ tafakkur muammosini o‘rganishga katta e’tibor qaratganlar. Masalan, 
G.E.  Gazibekova o‘z tadqiqotlarida kreativ tafakkurning shakllanishida kognitiv, emotsional va motivatsion 
omillar muhim rol o‘ynashini ta’kidlaydi. Uning fikriga ko‘ra, kreativ tafakkur insonning yangi g‘oyalarni yaratish 
va muammolarni samarali hal qilish qobiliyatini rivojlantiruvchi muhim psixologik jarayon hisoblanadi. 

Shuningdek, o‘zbek tadqiqotchisi Z. Hayitboyeva kreativ tafakkurni inson tafakkurining murakkab shakli 
sifatida talqin qilib, uni muammolarni yangicha yondashuv asosida hal qilish imkonini beruvchi intellektual 
jarayon sifatida baholaydi. Olimaning fikricha, kreativ tafakkur shaxsning mavjud bilim va tajribalarini yangicha 
tarzda qayta ishlash orqali innovatsion g‘oyalar yaratish jarayonini ta’minlaydi. 

Zamonaviy tadqiqotlar ham kreativ tafakkurning muammolarni hal qilishdagi muhim rolini tasdiqlaydi. Ilmiy 
ishlarda kreativ muammolarni hal qilishga asoslangan ta’lim metodlari o‘quvchilarda moslashuvchan fikrlash, 
originallik va innovatsion yondashuvlarni rivojlantirishi aniqlangan. 

Umuman olganda, ilmiy manbalar tahlili shuni ko‘rsatadiki, kreativ tafakkur texnik va ilmiy muammolarni hal 
qilishda muhim intellektual vosita hisoblanadi. U insonning muammoga turli nuqtai nazardan qarashi, yangicha 
g‘oyalar ishlab chiqishi hamda samarali innovatsion yechimlar yaratishiga imkon beradi.

TADQIQOT METODOLOGIYASI
Mazkur tadqiqotda kreativ tafakkurning texnik muammolarni samarali hal qilish jarayonidagi o‘rni va 

ahamiyatini aniqlash maqsadida bir qator nazariy va empirik tadqiqot metodlaridan foydalanildi. Tadqiqot meto­
dologiyasi muammoni har tomonlama o‘rganish, mavjud ilmiy qarashlarni tahlil qilish hamda kreativ tafakkur va 
muammolarni hal qilish o‘rtasidagi o‘zaro bog‘liqlikni aniqlashga qaratilgan.

Tadqiqotning nazariy asosini kreativ tafakkur, innovatsion fikrlash hamda muammolarni hal qilish jarayo­
niga oid psixologik va pedagogik nazariyalar tashkil etadi. Tadqiqot jarayonida J. Guilford, E. Torrance, R. Stern­
berg, T. Lubart kabi xorijiy olimlarning kreativlik nazariyalari hamda mahalliy tadqiqotchilarning ilmiy ishlari tahlil 
qilindi. Bu nazariy yondashuvlar kreativ tafakkurning shakllanishi, rivojlanishi va amaliy faoliyatda namoyon 
bo‘lish mexanizmlarini aniqlashda muhim metodologik asos bo‘lib xizmat qildi.

Tadqiqot jarayonida quyidagi ilmiy metodlardan foydalanildi:

1.	 Nazariy tahlil metodi. Ushbu metod yordamida kreativ tafakkur, muammoli vaziyatlar va texnik muammo­
larni hal qilishga oid ilmiy adabiyotlar, monografiyalar, maqolalar hamda ilmiy tadqiqotlar o‘rganildi va 
tahlil qilindi. Natijada kreativ tafakkurning mohiyati, uning tarkibiy komponentlari hamda texnik faoliyatdagi 
ahamiyati aniqlab berildi.

2.	 Taqqoslash va umumlashtirish metodi. Mazkur metod orqali turli olimlarning kreativ tafakkurga oid 
qarashlari solishtirildi hamda umumiy ilmiy xulosalar chiqarildi. Bu usul kreativ fikrlashning asosiy xususi­
yatlari va muammolarni hal qilish jarayonidagi rolini aniqlashga yordam berdi.

3.	 Kuzatish metodi. Tadqiqot davomida o‘quvchilar va talabalar faoliyati kuzatilib, ularning muammoli vazi­
yatlarda fikrlash jarayoni, yangi g‘oyalarni ishlab chiqish qobiliyati hamda texnik masalalarni hal etishdagi 
kreativ yondashuvlari tahlil qilindi.

4.	 So‘rovnoma va test metodi. Tadqiqotda respondentlarning kreativ tafakkur darajasini aniqlash hamda 
ularning muammolarni hal qilish jarayonidagi yondashuvlarini o‘rganish maqsadida so‘rovnomalar va diag­
nostik testlardan foydalanildi. Ushbu metod yordamida ishtirokchilarning kreativ fikrlash darajasi, g‘oyalar 
generatsiyasi hamda muammolarga innovatsion yondashuvi aniqlab olindi.

5.	 Statistik tahlil metodi. Tadqiqot natijalari statistik jihatdan qayta ishlanib, olingan ma’lumotlar umumlash­
tirildi. Bu metod tadqiqot natijalarining ishonchliligini ta’minlash hamda kreativ tafakkur va muammolarni 
hal qilish samaradorligi o‘rtasidagi bog‘liqlikni aniqlash imkonini berdi.

Mazkur metodlar majmuasi kreativ tafakkurning texnik muammolarni hal qilish jarayonidagi ahamiyatini 
kompleks ravishda o‘rganish imkonini yaratdi. Tadqiqot metodologiyasi orqali olingan natijalar kreativ fikrlashni 
rivojlantirish hamda texnik muammolarni samarali hal qilishga yo‘naltirilgan innovatsion yondashuvlarni ishlab 
chiqishda muhim ilmiy asos bo‘lib xizmat qiladi.

TAHLIL VA NATIJALAR
Ilmiy tadqiqotlar tahlili shuni ko‘rsatadiki, ijodiy salohiyatga ega talabalar, odatda, yuqori darajadagi intellek­

tual rivojlanish hamda amaliy faoliyatni samarali amalga oshirish qobiliyati bilan ajralib turadi. Shu bilan birga, 
har qanday yuqori qobiliyatga ega talaba ham kreativ salohiyatini barcha holatlarda to‘liq namoyon etaver­
masligi kuzatiladi. Bu esa kreativlikni mustaqil psixologik-pedagogik fenomen sifatida chuqur va tizimli tadqiq 
etish zaruratini yuzaga keltiradi hamda uni alohida ilmiy izlanish yo‘nalishi sifatida qarashni taqozo etadi. Shu 
bilan birga, har qanday yuqori qobiliyatga ega talaba ham kreativ salohiyatini barcha holatlarda to‘liq namoyon 
etavermasligi kuzatiladi. Bu esa kreativlikni mustaqil psixologik-pedagogik fenomen sifatida chuqur va tizimli 
tadqiq etish zaruratini yuzaga keltiradi hamda uni alohida ilmiy izlanish yo‘nalishi sifatida qarashni taqozo etadi. 

Kreativ tafakkurni ilmiy asosda o‘rganish borasidagi dastlabki fundamental tadqiqotlar Joy Paul Guilford 
va Ellis Paul Torrance tomonidan amalga oshirilgan bo‘lib, mazkur olimlar kreativlik fenomenini psixologiya 
fanining mustaqil tadqiqot ob’yekti sifatida ilmiy muomalaga kiritganlar. J. P. Gilford o‘zining intellekt tuzilishiga 
oid nazariyasi doirasida fikrlash jarayonini ikki asosiy turga - konvergent va divergent fikrlashga ajratadi.

Konvergent fikrlash aniq qo‘yilgan muammo doirasida yagona, mantiqiy jihatdan asoslangan va to‘g‘ri 
yechimni topishga yo‘naltirilgan bo‘lsa, divergent fikrlash ochiq tipdagi muammolarni hal qilishda ko‘p variantli, 
original va noan’anaviy g‘oyalarni ilgari surish imkonini beradi. Shu jihatdan, divergent fikrlash kreativ tafak­
kurning asosiy kognitiv mexanizmi sifatida baholanadi.

Ellis Paul Torrance esa kreativlikni empirik jihatdan o‘rganish va baholash metodikasini ishlab chiqqan 
bo‘lib, u tomonidan taklif etilgan testlar tizimi shaxsning ijodiy salohiyatini aniqlashda keng qo‘llaniladi. Ushbu 
yondashuvlarda kreativ tafakkurning asosiy ko‘rsatkichlari sifatida fikrning ravonligi, moslashuvchanligi, origi­
nalligi va detallashtirish darajasi alohida ta’kidlanadi.

Zamonaviy ilmiy qarashlarga ko‘ra, divergent fikrlash nafaqat ijodiy faoliyatning nazariy asosi, balki texnik 
va amaliy muammolarni hal qilish jarayonida innovasion yechimlar ishlab chiqishning muhim sharti hisoblanadi. 
Shuningdek, u talabalarda mustaqil fikrlash, muammoli vaziyatlarni ko‘p qirrali tahlil qilish hamda optimal qaror­
larni tanlash kompetensiyalarini rivojlantirishda muhim ahamiyat kasb etadi.

Zamonaviy ta’lim tizimini tashkil etish va boshqarishda shaxsga yo‘naltirilgan yondashuv ustuvor ahamiyat 
kasb etib, unda talabalarning individual-psixologik xususiyatlari, jumladan, fanlarga bo‘lgan qiziqishlari, qobili­
yatlari va kasbiy intilishlarini inobatga olish muhim metodologik tamoyil sifatida qaraladi. Bunday yondashuv 
ta’lim jarayonini samarali tashkil etish, o‘quv faoliyatini differensiatsiyalash va individuallashtirish orqali har bir 
talabaning intellektual va ijodiy salohiyatini to‘liq ro‘yobga chiqarish imkonini beradi.

Shu nuqtai nazardan, texnik ta’lim jarayonida talabalarning muammoli vaziyatlarda mustaqil qaror qabul 
qilish, texnik muammolar yechimini izlashda tanqidiy va kreativ fikrlash ko‘nikmalarini shakllantirish dolzarb 
vazifalardan biri hisoblanadi. Ayniqsa, o‘z-o‘ziga ishonch, refleksiya va shaxsiy imkoniyatlarni anglash kabi 
metakognitiv qobiliyatlarni rivojlantirish ta’lim samaradorligini oshirishda muhim omil sifatida namoyon bo‘ladi.

Robert Sternberg tomonidan olib borilgan ilmiy tadqiqotlarda shaxs ijodkorligini rivojlantirish ko‘p omilli 
jarayon sifatida talqin qilinib, unda tashqi muhit, xususan, pedagogik qo‘llab-quvvatlash, ijobiy motivatsiya va 
rag‘batlantirish mexanizmlari hal qiluvchi ahamiyatga ega ekanligi nazariy va empirik jihatdan asoslab berilgan. 
Ushbu yondashuvga ko‘ra, ta’lim muhitida ijodiy faoliyatni qo‘llab-quvvatlovchi shart-sharoitlarni yaratish orqali 
talabalarning innovasion fikrlash va muammo yechish kompetensiyalarini rivojlantirish mumkin.

Abraham Maslow kreativlikni insonga xos tabiiy xususiyat sifatida baholab, uning namoyon bo‘lishi ijtimoiy 
muhit va sharoitlarga bog‘liq ekanligini ta’kidlaydi. Shuningdek, Genrich Altshuller kreativlikni ixtirochilik faoliyati 
bilan bog‘lab, texnik muammolarni hal qilishda algoritmlashtirilgan ijodiy yondashuv (TRIZ)ni ilgari surgan.

B. Imanovning xalqaro ilmiy-nazariy konferensiyada chop etilgan (2025) “STEM asosidagi eksperiment­
larning tabiiy hodisalarni ilmiy asosda bashorat qilish qobiliyatini rivojlantirishdagi roli” mapvzusida yozilgan 
materiallarida maktab o‘quvchilarida kuzatilgan va kundalik hayotda uchraydigan tabiiy hodisalarning mazmuni 
va mohiyatini bashorat qilishga qaratilgan ilmiy-tadqiqot qobiliyatlarini rivojlantirish uchun STEM-eksperi­
mentlarni ta’lim jarayoniga integratsiya qilish strategiyasi ko‘rib chiqilgan.

Texnik ta’lim jarayonida kreativ tafakkur talabalarning kasbiy-kompetensiyaviy salohiyatini rivojlantiruvchi 
muhim omillardan biri sifatida namoyon bo‘ladi. U nafaqat nazariy bilimlarni chuqur o‘zlashtirishga, balki ularni 
amaliy faoliyatda samarali qo‘llashga ham xizmat qiladi. Xususan, kreativ tafakkur talabalarga quyidagi imkoni­
yatlarni yaratadi: texnologiya fanlarini o‘qitishda yuzaga keladigan texnik muammolarni turlicha fikrlash asosida 
tahlil qilish, bir nechta muqobil yechimlarni ishlab chiqish, ular orasidan eng maqbul va samarali variantlarini 
tanlash, shuningdek, yangi konstruktiv va texnologik yechimlarni shakllantirishni o‘z ichiga oladi. 

Texnik yo‘nalishlarda, ayniqsa, metall materiallarga ishlov berish jarayonida kreativ yondashuv alohida 
ahamiyat kasb etadi. Masalan, talabaga muayyan detalni tayyorlash vazifasi berilganda, u kreativ tafakkur 
asosida ishlov berishning turli texnologik usullarini taqqoslaydi, material tanlashda bir nechta muqobil vari­
antlarni tahlil qiladi hamda ishlab chiqarish samaradorligini oshirishga qaratilgan optimal yechimni asoslab 
beradi. Bunda vaqt va resurslarni tejashga qaratilgan innovasion usullarni taklif etish orqali talabaning mustaqil 
fikrlashi va muhandislik yondashuvi yanada rivojlanadi.

Shu tariqa, kreativ tafakkur texnik ta’lim jarayonida talabalarning faqatgina ijodiy qobiliyatini emas, balki 
ularning tahliliy fikrlashi, qaror qabul qilish madaniyati va amaliy faoliyat samaradorligini ham izchil ravishda 
takomillashtiradi.

Kreativ tafakkurni baholash jarayonida ilmiy asoslangan qator diagnostik vositalardan foydalanish maq­
sadga muvofiq hisoblanadi. Jumladan, divergent fikrlash darajasini aniqlashga qaratilgan testlar, psixologik 
diagnostika metodikalari hamda shaxsiy anketalar va tizimli kuzatuvlar orqali talabalarning ijodiy salohiyati 
kompleks tarzda baholanadi. Ushbu vositalar kreativ fikrlashning individual xususiyatlarini aniqlash va tahlil 
qilish imkonini beradi.

Ma’lumki, talabalarning texnik kreativligini rivojlantirish jarayonida maqsadli pedagogik yondashuvlar, 
xususan, dars jarayonida ochiq va muammoli vaziyatlarni yaratish, tugallanmagan va ko‘p variantli yechimga 
ega topshiriqlarni taqdim etish orqali talabalarning mustaqil fikrlashi rivojlantiriladi. Shuningdek, talabalarni 
mustaqil tenik muammolarning yechimlarini topshida mustaqil qarorlar qabul qilishga yo‘naltirish, ularda savol 

qo‘yish va muammoni mustaqil ravishda tahlil qilish ko‘nikmalarini shakllantirish muhim ahamiyat kasb etadi.
Mazkur pedagogik yondashuvlarni ta’lim jarayoniga tizimli ravishda joriy etish natijasida talabalar shaxsida 

quyidagi kompetensiyalar shakllanishi kuzatiladi:

•	 yangi va original g‘oyalarni ishlab chiqishga yo‘naltirilgan ijodiy faoliyat qobiliyati rivojlanadi, bunda 
muammolarga noan’anaviy yondashuv asosida yechim topish ustuvor ahamiyat kasb etadi;

•	 fanlararo integratsiyani amalga oshirish ko‘nikmalari takomillashadi, ya’ni turli sohalarga oid bilimlar o‘rta­
sidagi o‘zaro bog‘liqlikni anglash va ularni kompleks ravishda qo‘llash imkoniyati kengayadi;

•	 mustaqil, tanqidiy va refleksiv fikrlash malakalari shakllanib, axborotlarni tahlil qilish, baholash va 
asoslangan xulosalar chiqarish qobiliyati yuksaladi.

Shu tariqa, mazkur yondashuvlar talabalarning texnik muammolarni g‘al qilishdagi intellektual va ijodiy 
salohiyatini rivojlantirishga xizmat qilib, ularning kasbiy faoliyatdagi kompitensiyalarini oshirishda muhim peda­
gogik omil sifatida namoyon bo‘lar ekan.

TADQIQOT NATIJALARI VA XULOSALAR
Olib borilgan nazariy tahlil va amaliy tadqiqotlar natijasida shuni xulosa qilish mumkinki, kreativ tafakkur 

texnik muammolarni samarali hal qilishning muhim intellektual omili hisoblanadi. U an’anaviy reproduktiv 
fikrlashdan farqli ravishda muammoga noan’anaviy yondashish, bir nechta muqobil yechimlarni ishlab chiqish 
va ulardan eng maqbul hamda samarali variantni tanlash imkonini beradi.

Shuningdek, dars jarayonida texnik muammolarning yechimlarini hal qilishda talabalarning kreativ tafak­
kuriga asoslangan yondashuvlar (muammoli ta’lim, loyihaviy faoliyat, keys-stadi, STEM texnologiyalari) dars 
samaradorlini oshirib, ularda innovasion g‘oyalar yaratishga bo‘lgan intilish va qobiliyatini rivojlantirishga 
yordam berar ekan.

Tadqiqot natijalari, kreativ tafakkurni tizimli ravishda rivojlantirish texnogiya fani o‘qituvchilari tayyorlash 
sifati va samaradorligini oshirishda muhim didaktik shartlardan ekanligini kursatdi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

